
鍾惺集/11
维基文库 � 免费全文 � CC BY-SA 4.0

卷十 �

鐘惺集

卷十一

 � 卷十二

卷十一�七言律二

戊午元日

〈（時萬曆四十有六年也，過嘉靖歷一載矣。惺生於萬曆二年甲戌，感而賦詩。）〉

尺寸今皇教養身，叨為四十五年人。

地閑拜手書時日，官缺違心守俸薪。〈（予時擬部，猶支原官俸）〉

一夜雪分花五六，茲辰歲界接冬春。

敬推祖曆周當始，靜聽天淵聖慮新。

夢山中題壁有「石引長松天一笑」之句，起而足之，往索彭舉畫

空山雞犬夜無驚，靜者深深獨往情。

石引長松天一笑，橋回寒瀑月三更。

雲林轉覺幽懷止，冰雪能令慧業生。

說向高人資畫理，比來漸喜夢魂清。

春暮看桃花，宿王氏山莊作

春遍郊原恐易終，人情爭向數朝紅。

曾經詠賞心尤戀，未接香光魂早通。

山月一更風雨後，園花半日霽陰中。

忍看歸路飛飛處，較昨來時已不同。

白門逢范長倩學憲賦贈

浮家泛宅偶逢君，各有清機副所聞。

身是今人疑已古，妻能偕隱不妨文。

墨花舊灑炎方雨，囊草新沾震澤雲。

愛爾山中雖欲到，攜來煙水暫相分。

正月二十四日，始見人家瓶中粉紅梅

塢邊梅信反遲遲，珍重瓶中始數枝。

為負紅顏成異種，故超素質得先期。

愁同桃李春相見，幸托冰霜晚自持。

一段神寒能立俗，豈因微豔損幽姿。

再登浦口王茂才山樓，望石武庫澹寧所造新城

水上樓居忽有城，重來翻覺類新成。

鶯花每次逢長夏，風日無端屬乍晴。

山對層楹還自若，江添睥睨倍多情。

亂帆屢向煙邊沒，去遠參差卻漸生。

九日攜姪昭夏登雨花臺

節物登高雨未成，閉門聊復愛其名。

客邊難見重陽好，郭外剛傳此日晴。

子姪漸親知老至，江山無故覺情生。

悲秋欲問秋何處，絲肉叢中一雁聲。

三月三日再泛赤石磯，勒詩於石

又乘佳日泛餘清，昨夜猶聞風雨聲。

一水恰周城內外，三春半付節陰晴。

舟經花鳥兼山趣，岸寡亭臺稱野情。

珍重磯頭千古石，今年上巳始題名。

六月十二夜，吳康虞要泛秦淮，同諸子分賦得舟字

不獨今宵可共遊，偶因清暇念淮流。

殘陽漸去方知水，美蔭非多卻在舟。

風露半更天盡月，樓臺三伏夜為秋。

一涼以外全無待，朋侶溪山得自由。

夜出安德門往牛首道中作

出郭千門半欲關，往遊多用此時還。

月離樓榭翻能滿，夜在郊原始覺閑。

草際螢光如曉露，葉邊蟲響作秋山。

一泓清淺滄然去，昨夕身行煙水間。

六月十七日泛溪，就青海宗侯水榭看蔣山，令弟渤海具舟要往

城中卻得蔣山全，始愧從前十數年。

不信遠峰平地是，有如登閣出郊然。

隔煙柳色先秋事，待雨荷香欲暮天。

取次高情生一樸，兄家園館弟家船。

七月十二日，宋獻孺招集茅止生烏龍潭新居

〈（同潘景升、林子丘、茂之、譚友夏）〉

別有寒流四序深，清光片片化為陰。

天淵一氣何時已，風日同香不可尋。

幽岸秋堪添短筏，斜陽月久待高林。

賓朋亭閣俱無故，情事頻生靜者心。

白門逢周明卿大司農誕辰賦贈

進履今年北斗邊，國稱元老里推賢。

人欣私願尊親合，天篤公家理數專。

魚菽他鄉三黨會，桑蓬夙昔四方緣。

蒼松莫道風霜肅，處處垂陰歲歲然。

再過錫山訪尤時純

愧近君家到未能，塔燈南郭見層層。

十年驚換新兒女，再別彌知重友朋。

風味漸親朝慧水，夢魂先報夜毗陵。

時危各作山中計，此興從茲豈易乘！

夜步長橋

去愛長橋似大堤，歸途猶未甚嚴淒。

月過晦朔方能好，日見賓朋以次齊。

豫惜晴天舟信宿，果逢清夜水東西。

寒城內外斯須遍，一棹光中意反迷。

訪王聞修年丈

一棹苕煙返自如，沿洄數息得幽居。

新攜登泛情無已，追味溪山話有餘。

別後欲窺人外意，到來先睹案頭書。

問君婚嫁垂終日，可許當予作父初？

過文啟美香草

入戶幽芳小徑藏，身疑歸去見沅湘。

一廳以後能留水，四壁之中別有香。

木石漸看成舊業，圖書久亦結奇光。

君家本自衡山出，楚澤風煙不可忘。

虎丘訪章眉生看殘雪作

婁門雪未達明朝，到此泠然尚動搖。

竹半夕陽隨客上，岩前積氣待人消。

餘寒入臘留相護，遠色兼晴坐可邀。

想爾昨曾登望處，紛紛親見下層霄。

讀元歎詩，不覺有作

詩亡豈遂絕真詩，喜得其人一實之。

怒罵笑嬉良有以，興觀群怨想如斯。

禽魚鳴躍叢淵下，草木勾萌雷雨時。

巧力非天亦非我，後先機候可能思？

贈丹泉周翁〈（時年八十二）〉

聞名久不信同時，敢謂今朝真見之。

萬石轉丸如未動，群賢落筆即相知。

兒皆白首身無恙，意在青山夢亦隨。

豫指餘年申後晤，勞勞翻慮我愆期。

還至無錫，再晤鄒彥吉先生

歸帆猶帶別時霜，道路無多計日長。

遊盡未殘山雪影，到遲堪待澗梅香。

念予寒夜舟何處？對此良朋水一方。

但記去來皆見月，中間陰霽亦相忘。

二月三日重過靈谷看梅〈（王觀宗招，同方孟旋諸子）〉

常年花事不曾難，今歲重來始得看。

風雨半春留好日，香光二月出深寒。

叨陪索笑遲何憾，共念攀尋滿欲殘。

幽賞先教聞見靜，澗邊步步踏松湍。

陳中丞正甫自晉貽書白門，極為相念，感答。時將以南少司農蒞任於此

十年逵漸陸沈間，屢見時情國步艱。

如某一官何足道，惟公千里亦相關。

圖書頗愧封疆苦，花鳥微沾歲月閑。

重地安危元老在，暫容流寓不須還。

題小東山贈王翁〈（翁新買此山，其子構亭其上）〉

三十年前解綬還，今朝才有小東山。

四時花月寒暄裏，百里耕桑坐立間。

微祿買山言未易，佳兒扶老命維艱。

所期杖履長無恙，歲得從君一度閑。

題葛澹淵廷評署中巢居

古查覆水即巢君，流影交加荇藻如。

魚鳥不爭人事外，天淵無禁吏情初。

閑看早燕來稱賀，拙引春鳩與共廬。

俯罷鷇音何所寄？釣磯仍借一枝餘。

喜湯嘉賓司成至白門晤，宿燕磯舟中〈（同潘景升）〉

默然對揖已無窮，何似音書日日通。

十載形魂凡屢定，一舟情事不堪終。

別經覆雨驚濤後，見在清風朗月中。

幾欲過從托心口，君來予往亦相同。

白門病中送尹子求先生解蘇松兵備任歸里

舊帆又泊石城津，出處殊途隔歲身。

師友剛離逢病日，邦家多故羨歸人。

自來薄俗生文物，難以孤情久世塵。

一簣未成聽君去，東南後慮不遑論。

章章甫自中州至白門過訪，行及一月，聞有言予死者

意外崎嶇命駕身，幾為白馬素車人。

雪霜路不盈千里，生死情先亂一旬。

尊酒由今思往日，篋詩自臘到新春。

重逢豈必論他故，一別如茲已愴神。

二月初五日重看靈谷梅花

依然松外澗邊梅，十日之中兩度來。

晴雨莊嚴孤格韻，冰霜嗬護萬條枚。

容予無事頻頻看，恣爾多情緩緩開。

猶恐幽香尋未遍，翻因迷路得沿洄。

冬夜集吳體中中丞西園觀劇〈（同魏士為、潘景升）〉

歲寒園古自蕭森，隨意煙霜水木深。

城裏慣看山四面，冬來初見月千林。

佳人文士皆幽侶，歌板禪燈各道心。

六載白門將去客，後庭密賞卻從今。

〈（沈刻《隱秀軒集�詩宇集�七言律二》止此）〉

蕪湖立春〈（辛酉十二月二十五日）〉

七日途中序暗移，故鄉風物已孜孜。

園梅太早難相待，堤柳雖疏不肯垂。

除歲春生微雨夜，客舟家共一燈時。

入閩歸楚明年事，此際茫然不敢思。

陸君啟衙齋望廬山晴雪

山下齋頭遠漸平，春光明滅遞相生。

千峰別作空中色，萬象俱爭雪後晴。

散比輕煙微有著，懸如亂瀑但無聲。

匡君自捧全身出，免卻衝寒頂上行。

訪曹能始潯陽所住卻寄

興來興止去留身，買宅潯陽卻反閩。

亭館偶然來好友，江山終自待高人。

近營謝墅鶯花穩，久識匡廬面目真。

未必君平今可得，賞文析義不無因。

李守初司李招飲赤壁賦贈

幾番還往未曾留，乘暇登樓當入舟。

我愛是時偏值夜，君言此水更宜秋。

苦邀翰墨存名跡，常恐琴尊失勝流。

歲序書來成妙合，卻逢壬戌又同遊。

賀可上居士。曾為予說楞嚴大義，癸亥從予閩署，重為披剝。予出按部歸，遽爾言別，

感賦一詩

承事淵人屢未明，多慚夙昔善根輕。

密因每向臨時吐，大悔方從別後生。

共坐夏秋無半月，相從閩楚幾千程。

他時儻接如來水，恰是今朝報子情。

裴村望武夷山作〈（壬戌四月入閩）〉

始信登臨事亦艱，入閩遙揖此溪山。

森森已自成簪導，歷歷非惟列髻鬟。

眾壑同時分早暮，一峰隨處見靈頑。

天工人巧無從說，元氣淋漓斧鑿間。

訪曹能始園居

選勝高低有所因，入門魚鳥始相親。

扁舟轉見山多面，一水圍周閣數巡。

幽感亭橋先入夢，天人宮館本隨身。

浣溪夔府俱留宅，遊止蕭然意屢新。

〈（君有宅在廬山）〉

商孟和送予還楚，憩茶洋驛澗亭有作奉和

X-GORB Books | zh.wikisource.org | CC BY-SA 4.0 12 / 19



鍾惺集/11

勞勞暫止意無加，忽值山亭小澗斜。

屋裏聞聲驚夜壑，牆頭飛片覓春花。

為官興盡仍求友，送客情深欲到家。

歸路漸看酬對少，身心隨處入幽遐。

別武夷山

九曲將終奈若何，豈應歷遍意無它？

花爭麗日誰能後，鶯惜新聲不肯多。

因想未忘知在夢，居遊難卜且留歌。

買田築室良非易，珍重機緣一度過。

飛來峰〈（有引）〉

〈（飛來峰者，峰飛來，界處靈隱、天竺間者也。內靈外樸，變幻千端；橫闊豎高，據

蟠兩寺。去乘願力，如隨一錫飛來；住值機緣，曾喚雙猿使出。有石皆佛，莊嚴數過恒

沙；無洞不僧，梵誦聲流燈缽。心起怖驚，詩存悲仰。）〉

何處中宵失此峰？風雷相送鬼神從。

隨方所止原無擇，有地誰除恰可容。

千佛身生岩面面，一燈影出洞重重。

誦餘耳往聲來際，同食難分兩寺鍾。

王岵雲大司馬六十

國步多艱敢引年？功高勞苦暫歸田。

三韓表餌臣心竭，百畝桑麻帝寵專。

屈指春秋才六十，藏胸組練尚三千。

應知雪恥分憂意，已在宵辰拊髀先。

閩歸屢過寒河，始有此贈〈（十月十五夜作）〉

其一

每經信宿意難諼，盡室何修住此園。

月出初冬知夜好，風來半樹覺秋存。

影移徑竹如他處，響落溪煙只一村。

予始得歸君欲去，孤燈珍重水邊言。

〈（時友夏將入京）〉

又

漸熟新居似宿成，到家未久幾經行。

冬留殘霽添山色，月帶初寒照水聲。

橋徑尋常開別想，亭臺隱略換佳名。

誅茅向欲分餘地，我住君來異日情。

〈（予欲構軒園中，來即居之）〉

三月三日〈（是日欲雨）〉

上巳年年士女情，怪予懶出水邊行。

鶯花所在原無主，風雨相遮尚有名。

不爾良辰何草草，因之靜理亦生生。

小樓臨眺依稀處，江影山光未隔城。

癸亥自閩歸，過白門訪夏正甫年丈不值。今將遣候，適聞其調銓部報，故有末二句

歸舟無故泊金陵，欲與君言竟未能。

往事自堪留古道，微官何足累良朋！

交難絕處情為贅，名漸消時福或增。

孤直請從知己始，彈冠久恥說同升。

遣使吳門候徐元歎，云以買岕茶行

猶得年年一度行，嗣音幸借采茶名。

雨前揣我誠何意，天末知君亦此情。

惠水開時占損益，洞山來處辨陰晴。

獨憐僧院曾親焙，竹月依稀去歲情。

〈（元歎有《虎丘竹亭僧院焙茶見寄》詩）〉

寄懷范長倩。念去年過訪不值

歸途曾記到門前，君去黃山或偶然。

張麃似先逃入竹，子猷原不欲回船。

鶯花獨對仍三月，雞黍相逋又一年。

何日好懷重補卻，吳天楚水亦隨緣。

同遊肩生年丈陪丘毛伯年丈宴集王孫園，共得遲字〈（二君俱官侍御）〉

意外章江邂逅時，風吹語斷各安之。

別來覿面良非易，見後掀髯敢道遲。

驄步不殊何所避，雁行曾附又相隨。

可知字字生寒色，一日清霜借莫辭。

病中聞顧醒石年丈解督學任南歸，驚起賦別〈（時秋試）〉

偶憶蓴鱸去不謀，茫然無暇問其由。

憐予未起三秋臥，幸爾猶傳數日留。

女欲結䙰慈母別，師將徹帳後賢憂。

他時節鉞重來楚，門下公卿正黑頭。

王以明居士訪予江夏，送之南遊

客裏朋來病起初，足音遙聽宿屙除。

長途亟亟相思友，暮景惓惓未刻書。

哀我多聞生有漏，乞君一語度無餘。

入山期定歸宜早，好共維摩丈室居。

聞友夏下第，喜其五弟正則薦鄉書

看君諸事稱心多，歷試其如一第何。

囊璧身藏疑化石，園荊手植轉成柯。

兄兼父教收全績，母見兒歸豁積屙。

門內乘除堪悟取，讀書學道更無它。

過王幼補感賦

老來相對似殘冬，親串雖存漸下舂。

喪子君猶餘碩果，為官予已見龍鍾。

鹿柴無恙經年別，雞黍依然舊日供。

但得長留衰病在，莫辭村市互過從。

賀可上自南都過訪，為予疏性相大義，賦詩誌感

寒江歲晚踏蕭森，不是懷人命駕心。

半月殘燈晨夜少，一年遠劄雁魚深。

肯將口耳虛高義，自辦肝腸領妙音。

此別敢忘霜雪裏，束書載筆特相尋。

友夏歸，同賀可上及五弟快訪之

親健家安又故園，依依帆影戀前村。

甘遲上國三年薦，喜共寒河一夕言。

遠友來逢書劍返，小童迎報菊松存。

時情遊倦初看斷，明眼閑心好閉門。

除夜同胡元振、王子雲、李宗文守歲江夏客寓

積幾宵晨過五旬，為官為客半生身。

隔年暖氣迎新歲，連日晴光作好春。

燈燭無多今夕語，主賓全是異鄉人。

尋常悲樂言朋友，此際相依始覺親。

早春寄書徐元歎買岕茶

含情茶盡問吳船，書反江南又隔年。

遙想色香今一始，俄驚薪火已三遷〈（歲一買茶，今三度）〉。

收藏幸許留春後，遵養應須過雨前。

何處驗君親采焙？封題猶寄竹中煙。

〈（以上二十六首錄自《鍾伯敬先生遺稿》卷一）〉

此明朝作品在全世界都属于公有领域，因为作者逝世已经超过100年，且作品于1931年1

月1日之前出版。

